
PERUTUSAN REKTOR

Assalamualaikum warahmatullahi wabarakatuh,
Salam Sejahtera dan Salam UiTM Dihatiku.

Segala puji bagi Allah SWT kerana dengan izin-Nya,
Majalah Digital Akademia UiTM Cawangan Johor, e-
DINAMIK Edisi 2025 dapat diterbitkan dengan jayanya.
Syabas dan tahniah diucapkan kepada seluruh sidang
editorial atas komitmen, ketekunan, dan dedikasi dalam
memastikan penerbitan ini terus menjadi wadah intelektual
yang bermakna.

Penerbitan e-DINAMIK bukan sahaja berfungsi sebagai medium dokumentasi hasil
penulisan ilmiah, kreatif dan penyelidikan, malah menjadi platform penting bagi
warga akademia untuk menyalurkan idea, pandangan, dan dapatan kajian dalam
pelbagai bidang. Edisi kali ini tampil lebih segar dengan isu-isu semasa yang
menyentuh pelbagai aspek global yang kian kompleks.

Saya percaya usaha ini mampu memperkukuh budaya penulisan akademik dalam
kalangan pensyarah serta menyemarakkan amalan perkongsian ilmu merentasi
sempadan disiplin. Melalui inisiatif ini juga, diharapkan lebih ramai pensyarah dan
penyelidik dapat melangkah ke tahap yang lebih tinggi dalam menghasilkan
penerbitan berimpak serta berindeks antarabangsa.

Sekalung penghargaan ditujukan kepada Timbalan Rektor (Penyelidikan dan
Jaringan Industri) bersama pasukan editorial yang sentiasa konsisten memastikan
kesinambungan penerbitan e-DINAMIK dari tahun ke tahun. Semoga majalah ini
terus menjadi sumber inspirasi, rujukan dan motivasi kepada seluruh warga UiTM
serta pembaca di luar sana.

Akhir kata, saya berharap e-DINAMIK 2025 ini akan terus menjadi medan ilmu yang
dinanti-nantikan setiap tahun. Semoga segala usaha ini diberkati dan memberi
manfaat buat semua.
Sekian, terima kasih.

Ww__—

PROFESOR MADYA DR. SAUNAH ZAINON
Menjalankan Fungsi Rektor

UiTM Cawangan Johor

Assalamualaikum warahmatullahi wabarakatuh dan Salam Sejahtera,

Alhamdulillah, setinggi-tinggi kesyukuran dipanjatkan ke hadrat
Allah SWT kerana dengan izin dan rahmat-Nya, penerbitan
Majalah Digital Akademia UiTM Cawangan Johor, e-DINAMIK
Edisi 2025 dapat direalisasikan.

Saya ingin merakamkan penghargaan yang tidak terhingga
kepada Yang Berusaha Prof. Madya Dr. Saunah Zainon, Rektor
UiTM Cawangan Johor, atas sokongan dan dorongan yang
berterusan dalam memperkasakan budaya penulisan serta

penerbitan akademik di UiTM Cawangan Johor. Sesungguhnya,
e-DINAMIK telah menjadi wahana penting untuk menyalurkan
idea, mengasah bakat serta mendokumentasikan pelbagai bentuk penulisan merangkumi
karya, kreatif, laporan aktiviti dan isu semasa yang berkaitandengan warga akademia.

Lebih daripada sekadar sebuah majalah digital, e-DINAMIK merupakan cerminan
kecemerlangan akademik UiTM Cawangan Johor, selain membuka ruang yang lebih luas
untuk mengetengahkan pencapaian, keterlibatan komuniti, serta perkembangan fakulti dan
jabatan di Kampus Segamat dan Kampus Pasir Gudang. Saya percaya usaha ini juga dapat
meningkatkan visibiliti universiti di persada negara mahupun antarabangsa.

Penerbitan ini tidak akan berjaya tanpa komitmen padu sidang editorial serta sumbangan para
penulis yang dengan ikhlas berkongsi masa, tenaga, dan ilmu demi menjayakan hasrat murni
ini. Saya amat berharap inisiatif sebegini dapat menyemarakkan lagi minat warga akademia
untuk terus berkarya serta menghasilkan penulisan bermutu tinggi yang memberi manfaat
kepada masyarakat.

Akhir kata, sekalung tahniah dan syabas kepada semua pihak yang terlibat dalam
menjayakan penerbitan e-DINAMIK Edisi 2025. Semoga usaha ini berterusan dan menjadi
sumber inspirasi kepada semua pembaca.

Sekian, terima kasih.

7~

DR. FARIDAH NAJUNA MISMAN
Timbalan Rektor (Penyelidikan & Jaringan Industri)
UiTM Cawangan Johor

NEUTRAL-GROUND: VOLTAN YANG SERING DILUPAKAN

Mohd Ezwan Mahadan, Rijalul Fahmi Mustapa, Muhammad Asraf
Hairuddin

Isu voltan neutral-ground berlebihan mungkin kedengaran asing, namun

kesannya amat besar terhadap kelangsungan operasi sistem elektrik. Fenomena
ini berlaku apabila terdapat perbezaan potensi antara konduktor neutral dan
bumi, yang sepatutnya hampir sifar. Malangnya, apabila nilai ini meningkat
melebihi paras selamat, ia boleh menyebabkan kerosakan serius pada peralatan
elektronik yang sensitif. Kesedaran terhadap isu ini amat penting kerana ia
sering diabaikan walaupun menjadi punca utama kerosakan peralatan di

bangunan komersial dan institusi pendidikan.

Baru-baru ini, masalah voltan neutral-ground berlebihan telah dikesan di Fakulti
Kejuruteraan Elektrik, UiTM Kampus Pasir Gudang. Beberapa komputer,
televisyen, dan peralatan elektronik lain mengalami kerosakan tanpa sebab jelas.
Bagi mengenal pasti punca sebenar, pihak fakulti telah memasang beberapa
data logger Fluke 1750 di sekitar bangunan untuk merekodkan kualiti kuasa
elektrik secara berterusan. Usaha ini membolehkan data teknikal dikumpul

sebagai bukti saintifik terhadap masalah yang berlaku.

Dapatan rekod menunjukkan wujudnya peningkatan voltan neutral-ground yang

melebihi had vyang ditetapkan oleh piawaian. Lebih membimbangkan,

I peningkatan tersebut berlaku secara intermittent dan berbentuk spike,
menjadikan punca kenaikan voltan sukar untuk dikenal pasti secara langsung.
Keadaan ini menimbulkan cabaran besar kepada jurutera kerana masalah tidak
konsisten seperti ini lazimnya lebih sukar ditangani berbanding kerosakan kekal

yang mudah dikesan.

Isu voltan neutral-ground berlebihan bukan sahaja menyebabkan kos kerugian

akibat kerosakan peralatan, malah turut menjejaskan produktiviti serta

keberkesanan proses pengajaran dan pembelajaran. Kerosakan komputer,
sistem rangkaian dan peralatan sokongan lain boleh menimbulkan gangguan
besar kepada warga fakulti. Lebih penting lagi, ia juga boleh menjejaskan
keselamatan jika tidak ditangani segera, terutama apabila melibatkan risiko

kejutan elektrik akibat arus bocor.

Langkah intervensi yang boleh diambil termasuk pemeriksaan berkala terhadap
sistem pembumian, pengimbangan beban elektrik, pemasangan penapis
harmonik, serta pemantauan berterusan melalui alat penganalisis kualiti kuasa.
Kesedaran tentang voltan neutral-ground yang sering dilupakan ini perlu
dipertingkatkan, bukan sahaja di institusi pendidikan, malah di industri dan
bangunan komersial. Dengan langkah pencegahan proaktif, sistem elektrik dapat

dipelihara dalam keadaan lebih stabil, selamat dan berdaya tahan untuk jangka

panjang.

